
1. Իրավական ակտի անհրաժեշտությունը (նպատակը) 
[bookmark: _GoBack]Նախագծի ընդունումը պայմանավորված է «Սննդամթերքի անվտանգության պետական վերահսկողության մասին» օրենքի 16-րդ հոդվածի պահանջների կատարման, ինչպես նաև ներմուծվող սննդամթերքի լաբորատոր փորձաքննություններ կատարած կազմակերպությունների հետ կնքված շրջանակային համաձայնագրերի պահանջների կատարման անհրաժեշտությամբ՝ ներառյալ 2019 թվականից մնացած պարտավորությունները:

2. Ընթացիկ իրավիճակը և խնդիրները
Սննդի շղթայի բոլոր փուլերում կատարվող գործառնությունների ժամանակ մարդու կյանքի, առողջության և շրջակա միջավայրի անվտանգության երաշխիքների ապահովման, ինչպես նաև անասնաբուժական պետական հսկման ենթակա բեռների և սննդամթերքի ներմուծման գործընթացներում պետական վերահսկողության իրականացման ընթացքում բեռի անվտանգությունը որոշելու նպատակով Հայաստանի Հանրապետության կառավարության կողմից սահմանված դեպքերում իրականացվում է ներմուծվող սննդամթերքի և կենդանական ծագման մթերքի փորձաքննություն: 
Համաձայն «Սննդամթերքի անվտանգության պետական վերահսկողության մասին» օրենքի 16-րդ հոդվածի 2-րդ և 3-րդ մասերի՝ փորձաքննություն կատարելու համար սննդամթերք ներմուծող տնտեսավարող սուբյեկտից գանձվում է փորձաքննության վճար` փորձաքննությունների գնացուցակի համաձայն: Փորձաքննության վճարը փոխանցվում է լիազոր մարմնի հատուկ հաշվին, որը հետագայում փոխանցվում է փորձաքննություն կատարած կազմակերպություններին (այսուհետ՝ Կազմակերպություններ)` յուրաքանչյուր փորձաքննության համար` գնացուցակով սահմանված չափով:
Նախկինում այդ վճարը փոխանցվում էր արտաբյուջետային հաշվի և այդ նույն հաշվից փոխանցվում էր Կազմակերպություններին: 2020 թվականից սկսած տնտեսավարող սուբյեկտից գանձվող վճարները դիտարկվում են որպես եկամուտների  գծով  բյուջետային  մուտքեր և փոխանցվում գանձապետական մուտքային հաշվի, իսկ Կազմակերպությունների կատարած փորձաքննությունների վճարների փոխհատուցման համար յուրաքանչյուր տարի տվյալ տարվա հաստատված բյուջեում փոփոխություններ և լրացումներ կատարելու ՀՀ կառավարության որոշման նախագիծ է մշակվում և շրջանառվում, որի ընդունումից հետո պետական բյուջեից գումար է հատկացվում պարտավորությունները մարելու համար:
Արդյունքում՝ մինչև համապատասխան որոշման ընդունումը Կազմակերպությունների նկատմամբ առաջանում են կուտակված պարտավորություններ, ինչը խնդիրներ է առաջացնում:
3. Առաջարկվող կարգավորման նպատակը և բնույթը
Նախագծի ընդունմամբ հնարավորություն կընձեռնվի ներմուծվող սննդամթերքի և կենդանական ծագման մթերքի լաբորատոր փորձաքննություններ կատարած կազմակերպություններին ժամանակին կատարել վճարումներ՝ շրջանակային համաձայնագրով սահմանված կարգով և չափով:
4. Նախագծի մշակման գործընթացում ներգրավված ինստիտուտները և անձինք
	Նախագիծը մշակվել է Հայաստանի Հանրապետության վարչապետի աշխատակազմի տեսչական մարմինների աշխատանքների համակարգման գրասենյակի և Սննդամթերքի անվտանգության տեսչական մարմնի կողմից։
5. Ակնկալվող արդյունք
Իրավական ակտի նախագծի ընդունման դեպքում հնարավոր կլինի կատարած աշխատանքների դիմաց Կազմակերպություններին ժամանակին կատարել վճարումներ՝ շրջանակային համաձայնագրերով սահմանված կարգով և չափով, ինչպես նաև մարել 2019 թվականից մնացած պարտավորությունները համապատասխան գումարների հավաքագրման դեպքում:
6. Այլ տեղեկություններ (եթե այդպիսիք առկա են)
Նախագծի ընդունման դեպքում պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին տեղեկանքի լրացման անհրաժեշտությունը բացակայում է, քանի որ պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացումներ կամ նվազեցումներ չեն նախատեսվում։
7. Կապը ռազմավարական փաստաթղթերի հետ. 2050 Հայաստանի վերափոխման ռազմավարություն, Կառավարության 2021-2026թթ. ծրագիր, ոլորտային և/կամ այլ ռազմավարություններ․
Նախագիծը չի բխում 2050 Հայաստանի վերափոխման ռազմավարության, և Կառավարության 2021-2026թթ. ծրագրերից:


